
Midadas gea, discriminaziun na
Posiziun da la Lia Rumantscha davart l’iniziativa da linguas estras

� La Lia Rumantscha lascha valair
ch’ina part da las scolaras e dals scolars
grischuns è surdumandada dal concept
vertent d’instruir linguas estras. I dat ba-
segn d’agir. Las midadas proponidas en
connex cun l’iniziativa da linguas estras na
mainan tenor la Lia Rumantscha però betg
a la finamira giavischada. Ils motivs:
1. In tractament inegual chaschuna discrimi-
naziun. La pussaivladad d’emprender lin-
guas estras è dependenta da l’origin lingu-
istic. Uffants da lingua tudestga empren-
dan englais sco emprima lingua estra. Uf-
fants da lingua rumantscha e taliana das-
tgan far quai pir quatter onns pli tard. La

Lia Rumantscha na po betg acceptar in tal
tractament inegual evident da las linguas
uffizialas dal Grischun. El surpassa dretg
surordinà, cunzunt artitgel 8 da la consti-
tuziun federala davart l’egualitad giuridica.
2. Naginas decisiuns chantunalas avant in
conclus naziunal previsibel. Il concept da
linguas estras vegn discutà intensivamain
era sin il champ federal. Tge direcziun che
la Svizra prenda en questa dumonda n’è pe-
rò betg da dir e vegn a sa mussar pir suen-
ter ch’il Grischun ha u approvà u refusà
l’iniziativa da linguas estras. Cun in’appro-
vaziun pudess il chantun Grischun pia
s’isolar linguisticamain e stuess eventual-

main adattar pli tard puspè il concept da
linguas.

La Lia Rumantscha recumonda da de-
clerar l’iniziativa sco nunvalaivla. La pro-
blematica ch’ils iniziants preschentan è
dentant da prender serius. La regenza sto
survegnir l’incumbensa d’elavurar soluzi-
uns per la problematica da las linguas estras
en scola. Il cussegl grond decida en la ses-
siun d’avrigl, schebain l’iniziativa da lingu-
as estras è valaivla u betg. La Lia Rumant-
scha è persvasa ch’el è conscient da sia re-
sponsabladad e da la muntada da sia deci-
siun.

Urs Cadruvi, secretari general Lia Rumantscha

Serada romontscha en Val Stussavgia
Arranschament dall’uniun da puras e dunnas ruralas da Tenna

� L’uniun da puras e dunnas ruralas da
Tenna s'interessescha per il lungatg
romontsch dallas vischnauncas vi-
schinas da Stussavgia. David Flepp, il
menader da project tier la Lia Rumant-
scha, ha formau in’interessanta serada
da referat da tempra linguistica e cul-
turala. Quei che po forsa far surstar ei che
l'inizianta per quei arranschament ei gest
ina pura che plaida il dalect saxon. Anna
Casutt ei vegnida directamein da Dres-
den a Tenna nua ch’ella ei daventada se-
senta fundond famiglia. Sco dunna cudi-
schida culs lungatgs eis ella s’interessada
ladinamein per la varietad linguistica e
culturala dil Grischun. Buca mo la mar-
veglia da fastisar igl origin e la historia dils
lungatgs, anzi era igl element colligiont
dil lungatg, ha intimau ella d’organisar
quella scuntrada bein frequentada a Ten-
na en Val Stussavgia.

Puncts da colligiaziun
entras il lungatg

David Flepp, naschius e carschius si a Da-
nis/Tavanasa, ei carraus tras l’ucliva d’Ac-
la per arrivar a Tenna. Cun quella ca-
schun eis el seregurdaus dalla disgrazia da
lavinas capitada avon 40 onns ell’ucliva
dad Acla ella Val Medel. Acla ei la deno-
minaziun per ina cuort che schai ordeifer
il vitg. Ils nums locals (toponims) ro-
montschs dalla Val Stussavgia ein puncts
da referenza che regordan alla colonisazi-
un dils Gualsers en intschess che eran ori-
undamein romontschs. Lungatg ha da far
cun indentitad, valurs, ragischs e patria.
David Flepp puntuescha con cumplica-
da che la situaziun linguistica ei enteifer
la Romontschia. «Ord ils tschun idioms
han ins creau il rumantsch grischun, de-
clarond quel per lungatg ufficial e pli tard
era sco lungatg da scola en pliras visch-
nauncas. La finamira fundamentala fuva
la creaziun d’in lungatg da scartira cumi-
neivel. L’opposiziun ei denton s'annun-
ziada sil fiat, damai ch’ei setractava d’in
construct, ina situaziun differenta alla re-
laziun denter ils differents dialects tu-
destgs ed il tudestg da scartira. Igl idiom
representa la singularitad linguistica

d’ina gruppa claramein definida. «Ru-
mantsch grischun fuss bein stau in pro-
ject interessant e raschuneivel, ha denton
buca giu il success spitgau». David Flepp
semuossa commuentaus dalla cumplexi-
tad dil territori linguistic romontsch, da
l’autra vart sentan ins denton era tier el la
luschezia ed il plascher per igl idiom sur-
silvan, siu lungatg mumma.

Cletg e crusch
Oz eis ei aschia che la gronda part dalla
populaziun ellas regiuns romontschas ca-
pescha e drova bein il lungatg tudestg.
D’ina vart munta quei ina levgera per la
capientscha culla populaziun tudestga,
da l’autra va il romontsch aschia aunc pli
spert en digren.  El medem mument re-
gistreschan ins denton era che la popula-
ziun ei pli sensibiliada per il romontsch
che mai. Quei vegn era promoviu dalla

Lia Rumantscha. Il svilup dalla sensibili-
tad linguistica, igl avantatg da scolaziun
e formaziun, la capientscha per auters
lungatgs ed autras culturas sco era igl
avantatg silla fiera da lavur ha la Lia Ru-
mantscha, sco organisaziun tetgala dalla
Rumantschia, scret sin sia bandiera.

Cun exempels concrets d’empustazi-
uns en in’ustria han ils participonts saviu
seperschuader con differents ch’ils sin-
guls idioms ein en lur expressiun a bucca
ed ed en scret. Potenzial da conflict dat ei
denton vinavon cunzun tier la capien-
tscha vicendeivla e l’atmosfera persunala.
La serada romontscha che ha giu la fina-
mira da sensibilisar e sefamigliar cun quei
ch’ei different dall’atgna proxima vischi-
nonza ellas valladas grischunas ei en tut-
ta cass stada in gudogn en scadin risgu-
ard.

Elisabeth Bardill/mc

David Flepp dalla Lia Rumantscha ed Anne Casutt, suprastonta dall’uniun da puras e 
dunnas ruralas da Tenna. MAD

La punt sur il Rain a La Punt/Rehenau vegn serrada
� (cc) Durant las lavurs da protecziun 
cunter la corrosiun vi da la platta dal 
vial sto la punt sur il Rain a La Punt/Re-
henau vegnir serrada da glindesdi, ils 
20 d’avrigl, fin mesemna, ils 3 da zerc-
ladur 2015. Questas lavurs èn ina part 
da la reparatura cumplessiva da la 
punt.  L’onn passà èn vegnidas prendidas 
mesiras per rinforzar la punt-fier e la plat-
ta dal vial è vegnida remplazzada. Pervia 
da la trida aura n’han las lavurs da protec-
ziun cunter la corrosiun vi da la platta dal 
vial betg pudì vegnir realisadas sco giavi-
schà. Uschia sto la punt sur il Rain ve-
gnir serrada questa primavaira anc ina 

giada durant bundant sis emnas. Pedunzs 
e velocipedists pon traversar ella durant 
quest temp sur in piogn separà. Per il traf-
fic motorisà vegn signalisada ina deviazi-
un. 

La punt sur il Rain a La Punt/Rehe-
nau vegn reparada durant ils onns 2014 
e 2015 en moda cumplessiva. Il project 
da reparaziun prevesa da glimar giu cum-
plettamain la protecziun da corrosiun 
vertenta e da la remplazzar tras in sistem 
da surtratga da pliras vettas. Als lieus sen-
sibels sco per exempel tar las sfessas tran-
ter las singulas parts purtantas vegnan fi-
xadas stuppadiras supplementaras resp. 

surtratgas autamain flexiblas. Ultra da 
quai duain questas parts sensiblas vegnir 
fixadas cun struvas. Grazia a questas me-
siras vegn cuntanschida ina durada da 
protecziun da 40 onns. Il vial da betun 
actual vegn remplazzà tras ina platta d’at-
schal che va d’ina vart da la punt a l’au-
tra. Sin quella vegn fixada ina cuvrida sa-
tiglia e betg memia groppa. Per augmen-
tar la durada d’utilisaziun da questa cons-
trucziun artifiziala istorica èn planisadas 
ulteriuras mesiras da rinforz che na mi-
dan però betg l’apparientscha da la punt. 
Ils custs vegnan calculads cun circa 4 mil-
liuns francs.

